
 Адам Тадэвуш Станіслаў Нарушэвіч (1733–1796), гісторык, паэт, 

асветнік, перакладчык, рэлігійны дзеяч 

 

Адам Тадэвуш Станіслаў Нарушэвіч нарадзіўся 

20 кастрычніка 1733 г. каля мястэчка Лагішын Пінскага 

павета Берасцейскага ваяводства (цяпер Пінскі раён 

Брэсцкай вобласці), быў пахрышчаны ў Лагішыне як Адам 

Тадэвуш, з 1781 г. называўся Станіславам. Быў выхадцам са 

збяднелай шляхецкай сям’і. Выхаванне атрымаў у Пінскім 

іезуіцкім калегіуме (1748), у пятнаццаць гадоў быў 

прыпісаны да гэтага ордэна. Вышэйшую адукацыю атрымаў 

у Ліёне (Францыя) у 1758–1762 гг., пасля заканчэння быў 

назначаны адным з чатырох прафесараў лацінскай 

славеснасці ў Віленскай акадэміі. 

У 1757 г. Адам Нарушэвіч выдаў паэтычныя творы Сарбіеўскага. 

Здзейсніў падарожжа па Францыі, Італіі і Германіі; па вяртанні выкладаў 

спачатку палітыку ў Віленскай акадэміі, а затым багаслоўе ў Варшаўскай 

«Collegium Nobilium». Ён перакладае на польскую мову Гарацыя, Тацыта. З 

1770 г. прадпрымае разам з Альбертрандзі выданне часопіса «Zabawy 

przyjemne i pozyteczne» («Прыемныя і карысныя забавы»), прысвечанага 

вытанчанай літаратуры, у якім змяшчае свае лірычныя і сатырычныя вершы. 

Збор сваіх твораў – арыгінальных і перакладных – Адам Нарушэвіч выдаў 

упершыню ў 1778 г. у чатырох тамах пад агульным загалоўкам «Сачыненні». 

У 1764 г. Адам Нарушэвіч быў прадстаўлены каралю Станіславу 

Аўгусту Панятоўскаму і хутка стаў яго набліжанай асобай. Суправаджаў 

караля ў паездках па Беларусі і Украіне, якія апісаў у кнізе «Дыярыуш 

падарожжа святлейшага Станіслава Аўгуста, караля польскага, на 

Гарадзенскі сойм» (1784), «Дыярыуш падарожжа Станіслава Аўгуста, караля 

польскага, на Украіну» (1787; 1788). 

Праблемы ўсеагульнай і айчыннай гісторыі Адам Нарушэвіч вывучаў з 

пачатку 1770-х гг. Удзельнічаў у стварэнні калектыўнай працы «Палітычная 

гісторыя старажытных дзяржаў» (1772). Перыяд дзейнасці ў ВКЛ з 1773 г. 

стаў для Адама Нарушэвіча як гісторыка найбольш плённым. Ён працягваў 

пачатую ў Варшаве працу над перакладам і выданнем твораў старажытна-

рымскага гісторыка Тацыта (1772–1783; 1–4 т.). 

У 1773–1776 гг. Адам Нарушэвіч напісаў сваю першую буйную 

гістарычную працу «Historya Jana Karola Chodkiewicza,WojewodyWileńskiego, 

Hetmana Wielkiego W. К. Lit.» («Жыццё Яна Кароля Хадкевіча, віленскага 

ваяводы, вялікага гетмана ВКЛ»). У 1780–1786 гг. выйшлі тамы 2–7, якія 

ахоплівалі падзеі ад часоў княжання Мешка (канец Х ст.) да абрання на 

польскі трон Ягайлы (1386). Том 1, дзе сабраны звесткі аб старажытнай 

гісторыі Польшчы, выйшаў ужо пасмяротна (1824; 1–2 ч.). Завяршэнню 

«Гісторыі...» перашкаджала адсутнасць сістэматызаваных матэрыялаў. Таму 

з 1781 г. Станіслаў Нарушэвіч пры фінансавай падтрымцы караля пачаў 

збіраць гістарычныя крыніцы, здымаць копіі з дакументаў. Сабраны ім 231 



том матэрыялаў, так званыя «папкі Нарушэвіча», маюць вялікую 

каштоўнасць і для сучаснай навукі (у большасці захоўваюцца ў 

Нацыянальным музеі ў Кракаве). 

З 1788 г. – біскуп смаленскі (з сядзібай у Пінску), з 1790 г. – луцкі. Як 

сенатар Станіслаў Нарушэвіч прымаў удзел у працы Чатырохгадовага сейма 

(1788–1792), уваходзіў у «Згуртаванне сяброў урадавай уставы». Падтрымаў 

Канстытуцыю 3 мая 1791 г. Быў моцна адданы каралю. Але калі кароль 

далучыўся да Таргавіцкай канфедэрацыі, адышоў ад палітычнага жыцця. 

Адмовіўся ад удзелу ў Гродзенскім сейме 1793 г., які зацвердзіў другі падзел 

Рэчы Паспалітай. 

Станіслав Нарушэвіч – першы вучоны Польшчы, Беларусі і Літвы, які 

супрацьпаставіў артадаксальнай тэалагічнай гістарыяграфіі разуменне 

гісторыі як свецкай навукі, якая павінна мець пазнавальныя мэты. Галоўным 

рухавіком гістарычнага працэсу ён лічыў чалавечы розум, асветніцтва. 

Адам Тадэвуш Станіслаў Нарушэвіч памёр 6 ліпеня 1796 г. у мястэчку 

Янаве-Падляскім (Польшча), дзе ў калегіуме быў пахаваны 12 ліпеня. Яго імя 

з 1999 г. носіць вуліца у цэнтры г. Пінска. У вёсцы Дубай Пінскага раёна, дзе 

у летняй рэзідэнцыі пінскіх іезуітаў ён жыў, усталявана мемарыяльная 

дошка. 

